
1. Cyflwyniad a Chrynodeb
Mae Cyngor Gwynedd wedi bod yn llwyddiannus wrth dargedu cymorth ariannol trwy gronfa ‘Blaenoriaethau ar gyfer Diwylliant - Cymorth Lleol Estynedig i’r Sector Amgueddfeydd, Archifau a Llyfrgelloedd’ trwy Llywodraeth Cymru.

Un elfen o’r prosiect yw’r comisiwn hwn i archwilio gwerth y sector diwylliant i Wynedd a chreu cynllun gweithredu i gefnogi diwylliant Gwynedd.
Mae’r Cais am Ddyfynbris hwn yn gwahodd unigolion a busnesau gyda’r arbenigeddau angenrheidiol i gynnig dyfynbris ar gyfer y comisiwn hwn ac i gynghori a chyflawni’r gwaith ar ran Cyngor Gwynedd a phartneriaeth ehangach o sector diwylliant Gwynedd.

Mae cyllideb o £25,000 heb TAW ar gael ar gyfer y gwaith y disgwylir iddo gael ei gwblhau erbyn 31 Hydref 2026 – gyda rhai elfennau wedi eu cwblhau erbyn 04 Mawrth 2026.

Gallai’r comisiwn gael ei ymestyn ar ddisgresiwn y cleient os bydd unrhyw anghenion penodol cysylltiedig yn codi a chyllid ychwanegol yn cael ei adnabod. Yn yr achos hwn, gallai’r Cleient ofyn am ddyfynbris ychwanegol gan yr ymgynghorydd llwyddiannus ar gyfer unrhyw waith ychwanegol i’r comisiwn hwn hyd at werth 50% o’r comisiwn gwreiddiol.

2. Cefndir
Mae Cyngor Gwynedd wedi dwyn y sector Diwylliant o fewn y Sir at ei gilydd 2 waith yn ystod 2025 – a hynny am y tro cyntaf mewn cof.
Pwrpas y ddau achlysur oedd ceisio barn y sector ar ddatblygu cynllun diwylliant i Wynedd ac i hwyluso rhwydweithio.
Daeth i’r amlwg nad oedd y sector yn awyddus i weld cynllun / strategaeth ffurfiol yn cael ei sefydlu – ond roedd awch i weld datblygu gweledigaeth ac egwyddorion ar gyfer diwylliant Gwynedd fyddai’n cefnogi’r sector i’r dyfodol ac yn adlewyrchu ar Flaenoriaethau Diwylliant newydd Llywodraeth Cymru.
Mae’r gwaith hwn yn ymateb i Ddeddf Llesiant Cenedlaethau’r Dyfodol a’r Nodau Llesiant sydd wedi eu mabwysiadu, yn cynnwys ‘Diwylliant Bywiog lle mae’r Gymraeg yn ffynnu’ a byddai’r comisiwn hwn yn cefnogi’r nod yma yn lleol.

Mae’r weledigaeth ddrafft wedi ei hamlygu isod:
“Mae diwylliant yng Ngwynedd yn hanfodol, yn arloesol ac wedi’i wreiddio yn ein cymunedau. Mae’n rhoi lliw i fywyd, yn hyrwyddo lles, ac yn adlewyrchu ein hunaniaeth amrywiol a’n Cymreictod yn hyderus i Gymru a’r byd.

Mae diwylliant yng Ngwynedd yn fyrlymus ac yn fyw a gyda’n gilydd, rydym eisiau cynnal, cefnogi a thyfu diwylliant sy’n perthyn i bawb - heddiw ac i'r dyfodol”.
Egwyddorion drafft: 
i. Hanfodol i fywyd 
Diwylliant fel rhan greiddiol o’n cymunedau, ein iechyd a’n lles. 
ii. Arloesol ac uchelgeisiol 
Yn creu syniadau newydd, yn gosod safonau uchel ac yn adnabod ffynonellau cyllido i gefnogi gweithredu.  
iii. Perthyn a chysylltiedig 
Yn perthyn i’n cymunedau, yn esblygu ac yn adeiladu rhwydweithiau cryf. 
iv. Cynhwysol a chynnes 
Croesawu pawb, o bob cefndir ac oed. 
v. Cryf a charedig 
Yn meithrin hyder, parch a gofal gyda sgiliau perthnasol i gefnogi a datblygu diwylliant a llesiant. 
vi. Heriol, beiddgar a syml 
Arloesi heb eithrio gyda dulliau effeithiol o fesur effaith ein gweithgaredd. 
vii. Cynaliadwy a chyfrifol 
Yn gwarchod rhinweddau arbennig, adnoddau a’r amgylchedd ar gyfer cenedlaethau’r dyfodol. 
viii. Dathlu hunaniaeth, treftadaeth a’r Gymraeg 
Yn adlewyrchu ein diwylliant amrywiol a’r Gymraeg yn hyderus i Gymru a’r byd. 
ix. Cyfoethogi llesiant ac economi 
Diwylliant fel grym cadarnhaol i iechyd, addysg, hapusrwydd ac economi leol gyda chyfleon i artistiaid lwyddo yma neu ddychwelyd i Wynedd i fyw a llwyddo. 
x. Mwynhad a phrofiadau 
Yn cynnig hwyl, adloniant a chyfleoedd i gymdeithasu a dysgu’n anffurfiol. 

Gellir darparu adborth cynhwysfawr y gweithdai i’r unigolyn / cwmni llwyddiannus a benodir i ymgymryd a’r comisiwn.

3. Y Comisiwn Hwn
Mae Cyngor Gwynedd yn awyddus i benodi unigolyn neu gwmni profiadol er mwyn cefnogi ein dealltwriaeth o’r sector diwylliant yng Ngwynedd. 
Mae’r sector diwylliant yn cael ei ddiffinio gan Lywodraeth Cymru fel:
Rydym yn defnyddio’r geiriau ‘sector diwylliant’ fel term sy’n cynnwys sectorau’r celfyddydau, amgueddfeydd, llyfrgelloedd, archifau a’r amgylchedd hanesyddol yng Nghymru.

Bydd y darparwr llwyddiannus yn canolbwyntio ar werth economaidd a chymdeithasol diwylliant i Wynedd trwy ddefnyddio data ac ymchwil sydd ar gael gan Lywodraeth Cymru, Swyddfa Comisiynydd Cenedlaethau’r Dyfodol a Llywodraeth y DU. Bydd hefyd yn ddibynnol ar wybodaeth monitro a gesglir trwy grantiau a ddarperir gan Gyngor Gwynedd, data o weithgareddau diwylliannol eraill a gefnogir gan Gyngor Gwynedd neu bartneriaid eraill ac astudiaethau achos y bydd angen i’r unigolyn / cwmni llwyddiannus eu cynhyrchu. 

Rhennir y comisiwn i’r prif dasgau canlynol:
i. Cynhyrchu asesiad o werth economaidd a chymdeithasol y sector diwylliant i ardal Gwynedd gan ddefnyddio data ystadegau cenedlaethol a data monitro grantiau neu data o weithgareddau diwylliannol eraill a gefnogir gan Gyngor Gwynedd a phartneriaid eraill.
ii. Creu astudiaethau achos dwyieithog (ffilm ac ysgrifenedig) o arfer da o fewn y sector yn lleol.
iii. Creu Cynllun Gweithredu i’r sector fydd yn adlewyrchu’r weledigaeth a’r egwyddorion. Bydd angen i’r Cynllun Gweithredu adnabod blaenoriaethau gweithredu (ar sail bylchau / cyfleon neu flaenoriaethau, ar sail arfer da neu dueddiadau lleol, cenedlaethol a rhyngwladol ar gyfer y sector), anghenion cyllidol a mesuryddion perthnasol i fesur llwyddiant gweithredu. 
iv. Cefnogi Rhwydwaith Diwylliant Gwynedd trwy gyfres o ddigwyddiadau rhwydweithio, cyfarfodydd a hyfforddiant – union nifer i’w cytuno, ond rhaid arddangos gallu i weithio’n ddwyieithog.

Anogir y darparwr llwyddiannus i ystyried sut i gael llais i’r sector llawrydd creadigol wrth ymgymryd a’r comisiwn a’r Cynllun Gweithredu.

4. Cyflwyno’r Canlyniadau
Bydd disgwyl i’r unigolyn / cwmni llwyddiannus ddarparu’r canlyniadau canlynol:
· Asesiad o werth economaidd a chymdeithasol diwylliant i Wynedd
· Astudiaethau Achos dwyieithog (ffilm ac ysgrifenedig)
· Cynllun Gweithredu Diwylliant Gwynedd
· Rhaglen i gefnogi’r Rhwydwaith Diwylliant.
Cyngor Gwynedd fydd yn gyfrifol am gyfieithu’r dogfennau a’r cyfarfodydd.

5. Monitro’r prosiect
Tybir y bydd 5 cyfarfod ffurfiol rhwng yr ymgynghorydd llwyddiannus a’r Cyngor ac unrhyw bartneriaid perthnasol yn ystod y gwaith. (Cyfarfod cychwyn y briff, cyfarfod o Fwrdd Llywio Rhwydwaith Diwylliant Gwynedd (x2), cyfarfod cyflwyno canfyddiadau a chyfarfod cloi.

Disgwylir i’r ymgynghorydd llwyddiannus ddarparu diweddariadau cyson trwy ebost / ffôn / Teams / Zoom yn ystod y comisiwn. 
Bydd Digwyddiad Diwylliant Gwynedd 2026 yn cael ei gynnal ar 4 Mawrth lle bydd disgwyl i’r ymgynghorydd llwyddiannus ymgysylltu efo’r sector.

6. Amserlen y prosiect
Rhyddhau brîff			w/c 19 Ionawr 2026
Cyflwyno Dyfynbrisiau		13 Chwefror 2026 (12:00yp)
Cyfweliadau (os bydd angen)	w/c 16 Chwefror 2026
Gwobrwyo’r Comisiwn		20 Chwefror 2026
Comisiwn yn cychwyn		20 Chwefror 2026
Cwblhau’r Comisiwn			31 Hydref 2026

7. Cyllid y prosiect
Mae cyllideb o hyd at £25,000 heb TAW ar gael ar gyfer y comisiwn hwn.
Mae Cyngor Gwynedd wedi ymrwymo i sicrhau gwerth am arian gyda’r comisiwn, ac nid yw wedi ei ymrwymo i dderbyn y cynnig isaf.

8. Ffurf y tendr
Mae Cyngor Gwynedd yn edrych am dendr pris sefydlog i ymgymryd â'r gwaith a ddisgrifiwyd yn y brîff hwn.   

Dylid cyflwyno'r holl ffigyrau heb gynnwys TAW.   Trafodir yr atodlen taliadau yn ystod y cyfarfod cychwynnol. 
Rydym angen manyleb ysgrifenedig gyda'r tendr pris sefydlog.  Bydd hon yn disgrifio sut bydd yn gwaith yn cael ei wneud gan gynnwys y ffynonellau i ymgynghori â hwy a datganiad methodolegol.    
Rydym hefyd angen tystiolaeth o waith cyffelyb a wnaed yn llwyddiannus gan y sefydliad sydd yn cyflwyno'r tendr. 
Yn ychwanegol, bydd enw a phrofiad cefndirol y rheolwr prosiect yn cael ei nodi, ac amserlen amlinellol o'r gwaith fydd yn arwain i gwblhau'r gwaith erbyn 30 Hydref 2026.  ⁠ 

Ni fydd asesiad y tendr ar sail pris yn unig, ond bydd hefyd yn ystyried y fethodoleg arfaethedig a'r dystiolaeth o brofiad priodol.  

9. Gwybodaeth ychwanegol
Dylid cysylltu â Roland Evans, Cyngor Gwynedd ar gyfer unrhyw ymholiadau neu wybodaeth ychwanegol.

10. Strategaeth Parhad Gwasanaeth
Dylai'r unigolyn neu'r sefydliad a benodir gyflwyno eu strategaeth parhad gwasanaeth mewn achos lle na fyddai un neu fwy o’r unigolion a nodir yn y ceisiadau tendr yn medru cwblhau’r gwaith a roddwyd iddynt o fewn yr amserlen a bennwyd.
11. Deunydd Cefnogol
Bydd Deunydd Cefnogol gan bartneriaid ar gael gan y cynrychiolydd allweddol o'r sefydliad hwnnw ar y consortiwm.

12. Cyflwyno Dyfynbrisiau
Dylai’r dyfynbrisiau a gyflwynir ddangos dealltwriaeth glir o’r gwaith arfaethedig fel yr amlinellir yn y brîff hwn. Dylai unigolion neu sefydliadau sy’n cyflwyno dyfynbris gynnwys:
· cyfanswm cost sy’n cynnwys yr holl dreuliau i gwblhau'r gwaith fel yr amlinellir yn y brîff, heb gynnwys TAW. 
· manylion y tîm, gan gynnwys eu cefndir a’u mewnbwn penodol hwy i'r adroddiad o ran amser a chyfraddau
· enghreifftiau o brofiad perthnasol
· amlinelliad o sut y bwriedir mynd o gwmpas y tasgau o safbwynt y rhaglen a'r fethodoleg.
· y prif risgiau sy’n gysylltiedig â'r comisiwn a sut y gellid lliniaru rhain.
· cadarnhad y cytunir ar / glynir at yr amodau a'r telerau a nodir yn adran 14 isod 
Gall ymgeiswyr gyflwyno eu dyfynbrisiau drwy gyfrwng copïau electronig.  Dylai unigolion neu sefydliadau ddarparu eu cyflwyniadau ar fformat MSWord PDF. Ym maes testun yr e-bost a gyflwynir, dylid nodi: Comisiwn Diwylliant Gwynedd. ⁠ a'i gyfeirio at:
rolandwynevans@gwynedd.llyw.cymru   
gyda chopi ‘cc' at:
nestthomas@gwynedd.llyw.cymru
Rhaid derbyn dyfynbrisiau ddim hwyrach na 12, hanner dydd, ar 06 Chwefror 2026.⁠  Mae’r dyddiad cau hwn yn derfynol ac ni ellir ei negodi; ni ellir ystyried cyflwyniadau a dderbynnir ar ôl yr amser hwn.
Ni fydd Cyngor Gwynedd yn ad-dalu unrhyw gostau yn gysylltiedig â chyflwyno ymateb i’r cais hwn am ddyfynbris.
13. Dewis a phenodi
Rhaid i’r dyfynbrisiau a gyflwynir ddangos yn glir a chyfiawnhau’r gweithgareddau a’r costau arfaethedig.  
Mae’r cleientiaid wedi’u hymrwymo i gyflawni gwerth am arian ac nid ydynt wedi’u hymrwymo i dderbyn y tendr isaf nac unrhyw dendr a gyflwynir.  Bydd cymhareb ansawdd i’r gost o 80:20 yn cael ei mabwysiadu o ran y penodiad hwn yn unol â'r canllaw a gyhoeddwyd.
Bydd asesiad ansawdd (80%) yn cael ei gwblhau ar sail cyflwyniadau ysgrifenedig gan ddangos:

	Meini Prawf
	Sgôr

	Profiad blaenorol perthnasol, yn cynnwys arbenigedd a dealltwriaeth o’r sector diwylliant
	20

	Dealltwriaeth o'r brîff ac amserlen y gwaith
	20

	Gwybodaeth am y sector diwylliant yng Ngwynedd a sut bwriedir cynnwys llawryddion creadigol yn y gwaith
	10

	Dull cyflwyno cadarn / datganiad methodolegol / strategaeth parhad gwasanaeth
	20

	Manylion y tîm astudiaeth, gan gynnwys eu CVs cefndirol a threfniadau gweithredu’n  ddwyieithog
	10

	Cost Heb TAW
	20


Rhagwelir y cynhelir cyfarfod cychwynnol gyda’r ymgeisydd a ddewisir yn ystod yr wythnos sy'n dechrau 16 Chwefror 2026 ar amser i’w drefnu. ⁠ ⁠  Cynhelir y cyfarfod drwy Microsoft Teams. 
Gwneir y penodiad drwy gyfnewid gohebiaeth.
Bydd ffioedd yn cael eu talu wedi cyflwyno anfoneb fel a gytunwyd rhwng y cleient a'r contractwr llwyddiannus.
14. Telerau ac Amodau
Is-gontractio:
Rydym yn agored i'r contractwr llwyddiannus i is-gontractio elfennau o'r comisiwn i gontractwyr addas eraill.   Dylai manylion unrhyw is-gontractwyr gael eu cyflwyno gyda’r cynnig hwn, a dylai’r holl gostau sy’n gysylltiedig â’r is-gontractwyr gael eu cynnwys yn y pris a gyflwynir.  Bydd y cyfrifoldeb am reoli unrhyw is-gontractwyr ar ysgwyddau y contractwr llwyddiannus ac nid Cyngor Gwynedd. 
Hawlfraint:⁠
Bydd y grŵp client yn cadw hawlfraint pob deunydd sy’n ymwneud â’r astudiaeth ac yn cadw’r hawl i atgynhyrchu’r astudiaeth, yn llawn neu’n rhannol, wedi iddi gael ei chyhoeddi. Bydd y grŵp cleient yn cadw’r hawl i ddod i’w gasgliadau annibynnol ei hun yn sgil yr astudiaeth neu’r deunydd a gesglir neu a gynhyrchir. Bydd y grŵp client yn rhoi cydnabyddiaeth ddilys i’r ymgynghorwr pe bai’r deunydd yn cael ei gyhoeddi.
Cyfieithu:
Bydd y cyfrifoldeb am gyfieithu elfennau angenrheidiol o'r adroddiad neu ddogfennau cysylltiedig yn gorwedd gyda Chyngor Gwynedd.
Dylunio:
Bydd y cyfrifoldeb am ddylunio dogfennau yn fater i Gyngor Gwynedd.   Nid oes angen cyllidebu ar gyfer costau dylunio yn y cyflwyniad yma. 

Indemniad:⁠
Bydd yn amod y penodiad bod yr ymgynghorwr yn indemnio’r client yn erbyn unrhyw gais hawliad sy’n codi o’r comisiwn, boed hynny’n deillio o esgeulustod neu fel arall. Dylid rhoi cadarnhad bod gan yr unigolyn neu’r sefydliad a benodir yswiriant indemniad proffesiynol sy’n werth o leiaf £1 miliwn neu dylid darparu tystiolaeth gan yswiriwr cydnabyddedig y byddech yn cael eich derbyn am yswiriant pe bai'n ofynnol.
Buddiannau sy’n gwrthdaro :⁠
Er mwyn gwarchod materion a allai fod yn fasnachol sensitif, rhaid i ymgeiswyr ddatgelu unrhyw fuddiant neu gomisiynau cysylltiedig a allai effeithio ar y modd y cynhelir yr astudiaeth arfaethedig.
Newidiadau i’r tîm astudiaeth:
Dim ond staff allweddol a enwebwyd yn y dyfynbris a gyflwynwyd a all weithio ar yr astudiaeth heb dderbyn cymeradwyaeth ysgrifenedig gan y cleient o flaen llaw.  Gallai methu â chydymffurfio â hyn bennu bod y penodiad yn ddi-rym.
Penodi:
Bydd y cleient yn penodi'r unigolyn / cwmni drwy ohebiaeth a chyflwyno gorchymyn prynu. 
Terfynu’r penodiad:
Ceidw'r cleient yr hawl i derfynu’r penodiad ar unrhyw adeg pan delir yr holl ffioedd a’r treuliau a gododd hyd at y dyddiad terfynu.
Cydymffurfio â pholisïau Cyngor Gwynedd:
Bydd yn ofynnol i’r unigolyn neu’r sefydliad a benodir weithredu yn unol â pholisïau perthnasol Cyngor Gwynedd wrth gyflawni’r brîff hwn, gan gynnwys yn benodol (copïau ar gael o www.gwynedd.llyw.cymru):
· Polisi Iaith Cyngor Gwynedd
· Polisi Cydraddoldeb Cyngor Gwynedd
· Polisi Iechyd, Diogelwch a Lles Cyngor Gwynedd
Atgoffir yr ymgeiswyr hefyd fod Cyngor Gwynedd yn amodol i ddarpariaethau Rheoliad Cyffredinol ar Ddiogelu Data 2018, Rheoliadau Gwybodaeth Amgylcheddol 2004, Ddeddf Caethwasiaeth Fodern 2015.  
Gall y Cyngor derfynu'r cytundeb ar unwaith drwy hysbysiad os yw'r ymgeisydd neu'r sefydliad yn amodol i ymchwiliad ffurfiol neu erlyniad am unrhyw drosedd dan Ddeddf Caethwasiaeth Fodern 2015.⁠
Estyniad i'r Comisiwn: 
Er nad ydym yn rhagweld hyn, gellid ymestyn y comisiwn gan ac yn ôl disgresiwn y Cleient os caiff unrhyw ofynion neu gyllid ychwanegol eu hadnabod. Pe digwydd hyn, fe allai'r Cleient ofyn am ddyfynbris gan yr ymgynghorydd llwyddiannus am unrhyw ychwanegiad arfaethedig i'r comisiwn hwn hyd at 50% o werth y comisiwn gwreiddiol. 
15. Gwybodaeth Bellach
Dylid cyfeirio unrhyw ymholiadau ynghylch cynnwys y brîff at Roland Evans ar 01286 679450 neu rolandwynevans@gwynedd.llyw.cymru  

